
প্ৰথম দৃশ্য





[ বৃন্দাবন-যশোদা আৰু গোপ, গোপিনী সকল বহি আছে]





(উদ্ধৱৰ প্ৰবেশ)






উদ্ধব। যশোদা জননী কি হেতু মাতিলে মোক?

যশোদা। উদ্ধৱ, বান্ধৱ তুমি সকলো গোপীৰে

 মহাজ্ঞানী তপস্বী পৰম, ভৰপূৰ

 হিয়া ঈশ্বৰ প্ৰেমত। কৃষ্ণ নাম লোৱা

 মুখে সদা। কৃষ্ণও তোমাৰে সদা বশ।

 কৃষ্ণ নিধি সহ ভাই বলোৰাম কালি

 গল গৈ মথুৰালৈ অক্ৰূৰে সইতে।

 গধূলি বেলিকা মহাৰাজ নন্দ গল,

 ৰাজদূতে আহি লৈ গল মধুপুৰলৈ

 আজি হব ৰাজসভা শেষ। যোৱা বান্ধ

 ৰথলৈ নিজে অনাগৈ কৃষ্ণ বলোৰাম

 দুয়ো কুমাৰক। নহলে নিজীয়ে গোপী।

 কবা মোৰ কথা; চিৰকাল পুত্ৰ প্ৰাণা

 দুখুনী যশোদা মাৰে ঘনে ঘনে চাই

 আছে পদুলি বাটলৈ। যোৱাহে বান্ধব

 যোৱা শীঘ্ৰ গতি আনাগৈ প্ৰাণৰ দুলাল।

